
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Б. Явуухулан

	 


ОРШЛЫН ГЭМШИНГҮЙ ШҮЛЭГ

	 

	Олны мартсан гэнэхэн шүлгүүдээ

	Одоо уншихад гэмшмээр байх юм.

	Айлаас айлд хэсүүчлэн тэнэж

	Ахин цуглуулж авалтай биш дээ!

	 

	Хэрсүү суутлаа гэнэн нас минь

	Хэчнээн ч жил өнгөрөөсөн юм бэ дээ.

	Бие биеэ өвчсөн номууд минь

	Бишгүй л нэг уншигчдад хүрчээ.

	 

	Шүүрс алдан үглэхээ орхиж

	Шүлгийнхээ номыг хэвлэлд өгье дөө.

	Бөөн зөрчилтэй энэхүү орчлонг

	Бөндгөрөөрөө хариуцаж би дийлэхгүй!

	 

	1815 он


ЭЖИЙДЭЭ

	 

	Захиа занаа хүүгээсээ авалгүй

	Зантай удаан хүлээлээ ч гэсэн

	Хайрт эжийгээ хүү минь мартжээ гэж

	Хар санаа бүү өвөрлөөрэй, эжий минь!

	Захгүй далайн цэнхэр усанд

	Занга юугаа гүн бат хаясан

	Далайн эргийн хадан цохио

	Дайван ганхаж байгаагүй шүү дээ!

	Давлагаа түүнийг дайран довтловч

	Давлагаа түүнийг долигонон долоовч

	Сууринаасаа тэр огтхон ч хөдлөхгүй

	Байрнаасаа тэр хэзээ ч сэлгэхгүй!

	Түүний адил хүүгийн чинь хайр

	Төрүүлсэн эхээсээ хэзээ ч хувирахгүй.

	Амьдралын далай аахилан цалгиж

	Алтан нарыг манангаар халхалж

	Зовлонгийн шуургаар нүдгүй балбаж

	Жаргалын амтаар түрхэн хууравч

	Өргөн далайн гүн ёроолд

	Өнгө чанараа мөнх хадгалдаг

	Харанхуйд гэрэлтэгч эрдэнийн чулуу шиг

	Хайр минь тандаа үнэнч шүү, эжий минь!

	 

	1767 он


УЧРАХ САЛАХ ХОЁР

	 

	Алагхан зүрхнийхээ аагт мэдүүлж

	Аргамагхан хүлэгтээ би дөрөөлөв.

	 

	Үдшийн бүрий хэдийн өнгөрч

	Үнэгэн харанхуй уулсыг хучив.

	 

	Харанхуйн дунд аварга царс

	Харгуй замд нэвсийн таарав.

	 

	Хатанги мөчрийн нь завсар зайгаар

	Хархан нүднүүд шиг харанхуй ширтэв.

	 

	Бүрхэг тэнгэрийн үүлсийн сиймхийд

	Бүүдгэр саран ил гарч, далд оров.

	 

	Бөглүү харанхуйд салхин исгэрч

	Булгилах зүрхийг түгшүүр занав.

	 

	Цорын ганцаар харанхуйд давхивч

	Цог золбоо минь улам сэргэв.

	 

	Булчинт биед тэнхээ нэмэгдэж

	Булгилах зүрхэнд гал дүрэлзэв.

	 

	Гэтэл чи минь намайг тосоод

	Гэгээ татуулан айсуй харагдав.

	 

	Алаг зүрхний минь цохилт түргэсээд

	Ахуй сэтгэл баясан догдлов.

	 

	Үүлсийн сиймхий улайран гэрэлтэж

	Үүрийн гэгээ чам дээр тусав.

	 

	Хүний үрийн хайрыг хүртэх

	Хувьтай төрсөндөө би бахархав.

	 

	Салах мөчийн дохиог өгсөөр

	Саруулхан үүр манхайн цайв.

	 

	Сайхан чинийхээ илчинд дулаацсаар

	Сормууст нүдний чинь талимаанд жаргав.

	 

	Буцах замдаа намайг дөрөөлөхөд

	Булбарайхан чи минь уйлан хоцров.

	 

	Хонгорхон чинийхээ хайрыг амтлаад

	Хорвоод амьдрахын жаргалыг танив.

	 

	1771 он


ХЭЭРИЙН САРНАЙ

	 

	Атархан талд нэгэн жаал хүү

	Ариухан сарнай цэцгийг үзжээ.

	Хажууд нь түргэн гүйж очоод

	Ханхлан сэнгэнэх сайхан үнэрийг нь

	Ханан ханатлаа таалан суужээ.

	Сарнай сарнай, улаахан сарнай,

	Саруулхан талын минь сайхан сарнай!

	 

	«Сарнай, чамайг би сугалаад авъя,

	Саруулхан талын минь сайхан сарнай!»

	«Өвдөхөөс би ухаангүй айж байна,

	Өөрийг чинь би өргөсөөрөө зөөлхөн хатгая,

	Үргэлж намайгаа дурсаж яваарай!»

	Сарнай сарнай, улаахан сарнай,

	Саруулхан талын минь сайхан сарнай!

	 

	Аймшгийг жаал хүү анхаарсангүй

	Ариухан талын сарнайг сугалав.

	Өнөөх сарнай, эвий чааваас,

	Өвдөхөөс өөрийгөө аварсангүй

	Өтгөн хүрэн цус нь дуслав.

	Сарнай сарнай, улаахан сарнай,

	Саруулхан талын минь сайхан сарнай!

	 

	1771 он


НИЛ ЦЭЦЭГ

	 

	Хэсэгхэн ногоон нугын хөрсөнд

	Хэнзэлсэн нил ургаж байж гэнэ,

	Турьхан тэр цэцгийн нугад

	Тугалчин бүсгүй яваад ирж гэнэ.

	Алхаа нь намбатай, өндөр нуруутай

	Амраг бүсгүй хээрийн гургалдай

	Амрагийн дуу аяланхан айсуй.

	 

	Сайхан бүсгүйг нил харж гэнэ

	Санаа алдан ингэж бодож гэнэ:

	«Дэлгэр нугад хэнзэлсэн нил би

	Дэлбээ юугаа дэлгэсэн ч болоосой!

	Агшин зуур ч бол амраг бүсгүй

	Алаг зүрхэндээ тэврэн хайрлаасай

	Азтай гараараа намайг тастаасай!»

	 

	Өнөөх бүсгүй огт хайхарсангүй

	Өвсөн дундаас олж ч үзсэнгүй

	Өчүүхэн цэцгийг гишгээд явж гэнэ

	Үнгэлдэж үхэхдээ нил хэлж гэнэ:

	«За одоо үхье дээ. Замбуулин баяртай!

	Завсаргүй чинийхээ биед хүрсэн минь азтай

	Заяатай хөлд чинь үрэгдсэн минь ерөөлтэй!»

	 

	1773 он


ОЙН САВДАГ

	 

	Ойн харгуй замаар бүрэнхийн дунд хэн давхина вэ?

	Оройтсон нэгэн морьтон хүүгээ дүүрэн явнам.

	Даарч хөрөхөөс болгоомжлон халуун өвөртөө нөмөрлөвч

	Дагжиж чичирсэн хүү аавынхаа элгэнд наалднам.

	 

	«Алаг үр минь юундаа чи, айж дагжин чичирнэ вэ?»

	«Аав аа би яана аа, ойн савдаг үзэгдээд байна,

	Овоодой малгай нь харлаж, өтгөн сахал нь хөдлөөд байна!»

	«Огт биш ээ хүү минь, усны манан байхгүй юу!»

	 

	«Энхрий хүү чи нааш ир, хамт яв надтай

	Элдэв сонин тоглоом бий, очиж тогло бидэнтэй.

	Саа торгоноос эхлээд эрдэнэс эжийд минь баян бий

	Савдаг миний эзэгнэдэг алтаар цутгамал гэр бий!»

	 

	«Аав аа, за тэр ээ, ойн савдгийг харав уу

	Алт мөнгөө над амлаж байхыг нь сонсов уу?»

	«Алаг үр минь бүү ай, андуу ташаа дуулжээ чи

	Аясын салхинд сэрчигнэх навчсын чимээг сонсжээ чи!»

	 

	«Сайхан хүү чи, нааш ир, хамт яв надтай

	Саран гоо охид минь хүлээж байна энүүхэнтэй.

	Бүгээн шөнийн наадамдаа тэдний бүжиглэх жавхаатай

	Бүүвэйн дуу аяланхан нисэн наадна чамтай!»

	 

	«Нээрээ аав аа та, харахгүй байна уу тэднийг

	Хээрийн ойн мөчрөөс савдгийн охид даллахыг?»

	«Өө биш ээ хүү минь, аав нь сайн харж байна.

	Өгөршсөн модны мөчир шөнийн бүрийд цайрч байна!»

	 

	«Энхрий хүү чиний гоо сайханд автлаа би

	Эвээр чи ирэхгүй бол хүчээр чамайг аваачна би!»

	«Аав аа, аав аа, бариад авлаа яадаг билээ

	Амыг минь бариад амьсгал боолоо яадаг билээ!»

	 

	Эцгийн дотор зарсхийн ташуур өгөн хурдаллаа

	Эхэр татах хүүгээ элгэндээ чанга тэвэрлээ...

	Алсаас зорьсон газартаа яаруу сандруу ирлээ

	Айсан хүү нь амьсгалгүй эцгийнхээ гар дээр хэвтлээ.

	 

	1782 он


ДУУЧИН

	 

	«Юутай уяхан дууны аялгуу вэ?

	Юун хүн гадаа дуулна вэ?

	Алдарт ордонд минь түүнийг авчиръя

	Аялгуу сайхан дууг нь сонсъё...»

	Хаан айлдахад хиа харайлгав.

	Хиаг ирэхэд хаан айлдав:

	«Харийн дуучныг дээш нь суулгая!»

	 

	«Алдарт баатруудын алдрыг магтъя

	Авгай хатдын амрыг айлтгая!...

	Огторгуйн оддыг яаж тоолох вэ?

	Олж тэднийг хэн нэрлэх юм бэ?

	Жаргалтыг үзлээ гээд нүд цадахгүй

	Залагдаж ирлээ гээд сэтгэл хууртахгүй

	За яах вэ нэг дуу дуулъя!»

	 

	Настай дуучин дуугаа эхэллээ

	Намбатай хуруу нь хөгжимд бүжлээ.

	Эрэмгий зоригтны хийморь сэргэв

	Эрхэмсэг хатдын сэтгэл уярав

	Алдарт хаан авьяаст нь бишрээд

	Алтан зүүлтээ хүзүүнээсээ аваад

	Азай буурал дуучныг шагнав.

	 

	«Алтан зүүлтээ өгсний хэрэггүй

	Алдас болохоос шагнал болохгүй

	Мохошгүй зоригоор тулаанд ордог

	Морьтон баатар тайж нараа шагна,

	Хамгийн шадар түшмэлдээ өг

	Хайр хишигт чинь урамшаад, хөөрхий,

	Хаантан танд зүтгэг, яамай!..

	 

	Дуучин шувуу шиг гуйлга түүлгэгүй

	Дур зоргоороо би дуулдаг юм.

	Дууллаа гээд би шагнал авахгүй

	Дуу минь өөрөө шагнал болдог юм.

	Алдарт хаантан хармын сэтгэлгүй

	Алтан хундганадаа архи хийнэ үү

	Азай өвгөн намайг шагнана уу?»

	 

	Өвгөн дуучин хундагыг тогтоов

	Өнөр хаантанд ингэж өгүүлэв:

	«Буман өнгийн энэ их баялгийг

	Бурхан танд заяасан байлгүй

	Буян заяа чинь дэлгэрч яваг!

	Та намайг баярлуулснаас дутуугүй

	Таныг энэ дэлхий баясгаг!»

	 

	1778 он


ФҮЛЬ НУТГИЙН ХААН

	 

	Алсын алс Фүль нутагт

	Алтан аягатай хаан байжээ.

	 

	Хаан нөхөртөө амраг бүсгүй нь

	Хагацахаасаа өмнө дурсгал болгожээ

	 

	Алтан аяганаасаа уухдаа хаан,

	Ажиж өргөөгөө ширтдэг байж гэнэ.

	 

	Нөгчсөн гэргийгээ санан дурсан

	Нүдний нулимсаа унагадаг байж гэнэ.

	 

	Үхэхийнхээ өмнөхөн эзэнт улсаа

	Үр ачдаа хаан хувааж гэнэ.

	 

	Хаан ширээгээ ч харамлаагүй мөртөө

	Хайрт аягаа хаан үлдээж гэнэ.

	 

	Элгэн нөхөдтэйгөө, тэнгисийн эрэг дээр

	Эцэс сүүлчийнхээ найр хийж гэнэ.

	 

	Тэнгист жийсэн өнчин цохион дээр

	Тэр хааны шилтгээн байж гэнэ.

	 

	Хаантан хундагаа хуу уугаад

	Халил өндрөөс аягаа алдаж гэнэ.

	 

	Тээр дор хөөсрөн ногоороод

	Тэнгисийн цүнхэл тосон байж гэнэ.

	 

	Алдсан аяга уснаа живж

	Алаг нүдэнд ахин харагдсангүй

	 

	Агшин төдийд хаантан чилж

	Аяганы амсар дахин зуусангүй!

	 

	1774 он


ЗАГАСЧИН

	 

	Долгион эвхрэн, долгион шуугин

	Догшин мөрний ус цэлэлзэнэ.

	Нийлэнхүй агаар сэрүү татан

	Нэгээхэн эрэгт нь загасчин торойно.

	 

	Торойн торойн загасчин суув

	Догшин долгион шуугихаа намдав.

	Үетэн байсан долгионыг ярсаар

	Үзэсгэлэнт бүсгүй сэлээд ирэв

	 

	Сэлэн ирээд ингэж дуулав:

	«Сэрүүхэн тунгалаг, усны ёроолоос

	Элгэн садныг минь чи яах гэж

	Ээрэм халуунд аваачаад байна вэ?

	 

	Усны гүнд дураараа амьдрах

	Уран цагаан загасны жаргалыг

	Хэрвээ чи мэддэг сэн бол ингэж

	Хээрийн наранд гандаж суухгүй сэн.

	 

	Ургах улаан наран хүртэл

	Усны өнгөнд хөвдөггүй сэн билүү?

	Усанд тольдсон дүр нь тэгээд

	Улам жавхаалаг туяардаггүй сэн билүү?

	 

	Онгон устай өнгө нийлснээрээ

	Одот тэнгэр цэнхэргүй сэн билүү?

	Загасчин чиний сайхан дүрийг чинь

	Займрах өнгөндөө тольддоггүй сэн билүү?»

	 

	Долгион эвхрэн, долгион шуугин

	Довтлох давлагаа эргээ долоов...

	Итгэлт нөхрийнхөө үгэнд автсан шиг

	Идэрхэн загасчин уйтгарт автав.

	 

	Усанд амьдрах цаг нь болсныг

	Ухуулан дуулж бүсгүй даллав.

	Хоёр биеэ угтан гүйцгээв

	Хойно нь үлдсэн мөр нь угаагдав.

	 

	1778 он


ЭРДЭНЭСИЙН ЗООРЬ ЭРЭГЧ

	 

	Хоосон уут үүрч, сэтгэл дундуур

	Хорвоог би хэчнээн ч жил хэрэв дээ.

	Гар хоосны зовлонг тоолоод барахгүй

	Гарын бэлтэйн жаргалыг хэмжиж болохгүй.

	Хутганы ирэн дээрх хувь заяагаа аваръя гэж

	Хуучин булш нэгийг ухахаар шийдээд

	«Утсан амиараа би эрдэнэсийг олно!» гэж

	Улаан цусаараа би тангараг бичлээ.

	 

	Газар зурж, дугуй тэг татаад

	Гал асааж, яг дэргэдээ манаад

	Яс, шарилж түлж, тангаргаа уншин

	Ёс засал бүхнээ хийж дуусгалаа.

	Эрт урьдын арга домд бишрэн

	Эрж олох олзондоо хязгааргүй шунан

	Тэр булшийг ухан эрдэнэс хайлаа

	Тэнгэр харанхуй, шуурга тавьж байлаа.

	 

	Гэтэл алсын алс, нүдний үзүүрт

	Гэв гэгээн гэрэл тодрон гялалзлаа

	Үүр шөнийн заагаар туяаран байдаг

	Үүрийн цолмон шиг цацран үзэгдлээ.

	Гэнэт харанхуйг гийгүүлэн, шөнө дунд

	Гэгээн тэр туяа дэргэд минь ирлээ.

	Эгэл төрсөн нэгэн хүүгийн барьсан

	Эрдэнийн аяганаас гэрэл сацарч байлаа.

	 

	Алаг цэцгэн тоорцог үсэндээ зангидаж

	Амарлингуйн инээмсэглэлээр мишээсэн хүү

	Тэнгэрийн цацрагт рашааныхаа гэрлээр

	Тэг татсан газарт минь орж ирлээ.

	Аятайхан ааштай өнөөх хүү харин

	Аягатай рашаанаараа намайг мялаалаа.

	Ариун өглөгийн эзэн хүүд би итгэж

	Аюулхай зүрхэндээ ингэж бодлоо:

	 

	Шударга амьдралын алтан аяганаас амсъя.

	Шулуун сэтгэлээр бодит сургаалыг дагая

	Хэрэв тэгвэл айж цочин тангараг тавихаар

	Хээрийн булшны зүг хэзээ ч би ирэхгүй.

	Өөдгүй энэ ажлаа үүрд би орхиё.

	«Өдөр нь ажилтай, үргэлж баясгалантай

	Хөдөлмөрт хүчээ, хүнд тусаа өгье» гэдэг

	Хөдөлшгүй бат тангарагтай болъё.

	 

	1797 он


ХӨӨДӨГ ХОНХ

	 

	Бурхан шашны сүмд орж үзээгүй

	Бяцхан жаал хүү нартад байж гэнэ,

	Хэзээ л мөргөл болно, тэр өглөө заавал

	Хээр талд гүйж явдаг байж гэнэ.

	 

	Нэг удаа эжий нь хүүдээ уурлаад

	«Нааш ир чи! Энэ хонхыг чагнахгүй байна уу?

	Хэ дээ, чи харж байгаарай! энэ хонх

	Хээр талд чамайг хөөж очно доо!» гэж гэнэ.

	 

	Өндөр сүмд дүүжлээстэй байдаг хонх

	Өнөөх жаал хүүгийн санаанд орж гэнэ.

	Тээнэгэлзэх сэтгэл энэхэн удаа төрсөнгүй

	Тэр чигээрээ л тал руугаа гүйж гэнэ.

	 

	Хонхны дуу улам чангараад байж гэнэ

	Хонгор хүүгээ эх нь юунд айлгав даа!

	Аглаг хээр гүйж явсан хүүгийн ард

	Айхавтар гэнэт төмрийн дуу гарч гэнэ,

	 

	Өчүүхэн хүү эргээд харвал, араас нь

	Өнөөх том хонх дуугаран дуугаран ирж гэнэ.

	Айсан хүүгийн дотор улам хүчтэй пал хийж

	Аймшигт тэр хонхонд хөмрөгдөх шиг болж гэнэ.

	 

	Бяцхан хүү ухаан жолоо таван алдаж

	Бяр чадлаа унан тусан шавхан байж

	Сум адил нуга тал, зуун мод нэвтлэн

	Сүм хийдийн хаалгаар гүйн орж гэнэ.

	 

	Мөргөлийн хонхны дууг түүнээс хойш

	Мөрөөдөн мөрөөдөн хүлээдэг болж гэнэ.

	Уншлага номд ухаан жолоогүй шамдаж

	Уригдаагүй байж сүм рүү гүйдэг болж гэнэ.

	 

	1813 он


УЙЛАН ТАЙТГАРАХУЙ

	 

	Гадаа гэргүй баяр хөөртэй байхад

	Ганцаархнаа чи юунд уйтгарлана вэ?

	 

	Гархилсан нүд чинь нэг л гунигтай

	Гарцаагүй чи уйлжээ, найз аа?

	 

	«Өчүүхэн биеийг минь зовоосон зовлон

	Өр зүрхний минь угийн угт бий.

	 

	Уйлан хайлсан нулимсаа үзэж байж

	Ухаан санаа амрах шиг болох юм»

	 

	Сайн нөхөд чинь халамжлан байхад

	Санаатайгаар чи битгий нуу!

	 

	Өөрийнхөө зовлонг хугаслахын тул

	Өрөөл бусадтай түүнийгээ хуваа!

	 

	«Зовж уйтгарлаж үзээгүй та нар

	Зовлонг яаж над шиг ойлгох вэ?

	 

	Яагаад гэвэл... ээ больё, та минь!

	Яах ч аргагүй тэр минь минийх»

	 

	Найз минь чи битгий уйтгарла,

	Нас чинь залуу, цус чинь шингэн!

	 

	Эрвэл олно, итгэ найз аа,

	Энэ хорвоод бүтэхгүй юм гэж үгүй.

	 

	«Хэ-ш чааваас! Сайхан үг байна!

	Хэлэхэд амархан, олоход хэцүү.

	 

	Тэр минь надаас, үнэнийг хэлэхэд

	Тэнгэрийн од шиг хол юм шүү»

	 

	Холын одыг хайгаад яах юм бэ?

	Хорвоогийн шөнийн чимэг шүү дээ.

	 

	Тэнгэрт хүрэх гэж тэмүүлсэнд орвол

	Тэргэл саран дор баясан суу.

	 

	«Үнэхээр би гэгээн өдөрт дуртай

	Үзэх нүдээ ч салгаж огт чадахгүй.

	 

	Харин шөнө бол... нулимс байгаа цагт

	Хайлан уйлахаас өөр замгүй».

	 

	1803 он


ХОНЬЧИН ЭРИЙН ГОМДОЛТ ДУУ

	 

	Өдөр болгон хонио хариулдаг

	Өндөр уулан дээр би зогсоод

	 

	Шижир тал руу өнгийн харахад

	Шилбүүр минь хүртэл тал руу тэмүүлэв.

	 

	Хонио намайг уул руу дарахад

	Хоточ нохой минь араас дагав.

	 

	Бэрхтэй бартааг туулан явсаар

	Бэлд бууснаа сая л мэдэв.

	 

	Гуалиг нугын алаг цэцгийг

	Гуниг дүүрэн ажиглаж харав.

	 

	Хэндээ өгөхийг өөрөө мэдэхгүй

	Хэрэгтэй юм шиг цэцэг түүв.

	 

	Салхи шуурга, цас бороонд

	Саглагар модод надад нөмөртэй.

	 

	Гэтэл амьдрал минь зүүд шиг бүдэг

	Гэрийн минь хаалга надад цоожтой.

	 

	Босгот гэрийн минь дээрх тэнгэрт

	Борооны дараа солонго татдаг ч

	 

	Авгай минь хэдийн хаяад явчихсан

	Ахин хэзээ ч эргэж ирэхгүй.

	 

	Үнэн шүү, үнэн, эргэж ирэхгүй,

	Өөр хүнтэй амьдралаа холбосон...

	 

	Хоньд минь, хоньд минь явж үзээч.

	Хоньчных нь сэтгэл гунигтай байна шүү!

	 

	1802 он

	 

	
ЗАЙГУУЛ ЭРИЙН ШӨНИЙН ДУУ

	 

	Хан уулсын оргил нойрсож

	Харанхуйн дунд сүүмийлээ.

	Харуй бүрийн чийг унаж

	Хажуу хээрээс сэнгэнэлээ.

	 

	Хөлийн тоос босохоо больж

	Хөвч тайга шуугихаа байлаа.

	За, тэгээд би ч гэсэн

	Жаахан амс хийх үү дээ!

	 

	1780 он


«ЗАЛУУ ВЕРТЕРИЙН ЗОВЛОН» ГЭДЭГ НОМ ДЭЭРЭЭ БИЧСЭН ШҮЛЭГ

	 

	Хайртууд хоорондоо ингэж дурлахыг хичээдэг.

	Хүүхнүүд бас ийм ханьтай байхыг хүсдэг.

	Гэтэл яагаад гэрэлт тэр тэмүүллийг нь мохоож

	Гашуун зовлон түнэр харанхуй руу түлхэнэ вэ!

	 

	Төлөв төвшин нэрийг нь хугарахаас аврах сан гэж

	Тэр хүнийг чи өрөвдөн хайрлаж байна уу?

	«Хүүхний нөхөр бай, харин замаар минь бүү ор!» гэж

	Хүйтэн булш дотроос тэр шивнэж байна.

	 

	1775 он


* * * Нэг нэгнийхээ мөрийг гишгэж...

	 

	Нэг нэгнийхээ мөрийг гишгэж

	Нартад ирж буцдаг хойно

	Хүй орчлонгийн жам зөргөөр

	Хүний дайтай зоригтой алхал!

	 

	Амьдралын зам дэгэн догонтой ч

	Азтай өдрүүд олон таарна.

	Худал хуурмагийн боол л болбол

	Харгуй замаасаа чи халтирна.


АЗТАЙ СЭЛЭЛТ

	 

	Будан арилж

	Тэнгэр цэлмэв.

	Салхин үлээж

	Зам шулуудав.

	Онгоц хурдлан

	Долгион ярагдав.

	Алс ойртон

	Толгод тодров.

	Ашгүй тэгээд

	Эрэг харагдав.


* * * Хаанаас би хорвоод ирснийгээ өөрөө мэдэхгүй...

	 

	Хаанаас би хорвоод ирснийгээ өөрөө мэдэхгүй

	Халуун залуугийн минь амьдрал ч гэсэн бүүр түүрхэн.

	Баясгалант хаврын энэ өдөр л харин би

	Баярлах уйдах хоёртой ижил дасал болж байна.

	Яах вэ тэгээд намайг юутай ч учруулбал учруулаг!

	Яагаад гэвэл ганц хүн уйлж дуулж базаах биш.

	 

	1818 он


* * * Хулс нь хүртэл ач тустай...

	 

	Хулс нь хүртэл ач тустай

	Хорвоо дэлхий юутай сайхан бэ!

	Хулсны хэлтэрхий үзэг минь чи

	Хосгүй сайхан дуу хайрла!

	 

	1818 он


ЗОХИЦОХУЙ

	 

	Олох хайхын

	Ямар ч зорилгогүй

	Ойн гүнд

	Явган тэнэв.

	 

	Нүднээс хөөрхөн

	Одноос гэрэлтэй

	Сайхан цэцэг

	Санамсаргүй дайралдав.

	 

	Үзэнгүүтээ би

	Зөөлхөн илэв.

	«Үхэх нь энэ үү!» гэж

	Цэцэг гунив.

	 

	Үндэстэй нь хамт

	Аятайхан сугалав.

	Өөрийнхөө цэцэрлэгт

	Аваачиж суулгав.

	 

	Тэндээ тэгээд

	Тэр идээшив.

	Ойд байсан шигээ

	Гойд ургав.

	 

	1818 он


ШҮЛЭГЛЭХ АСУУДАЛД

	 

	Уран шүлэгч өөрөө уярмаар

	Улс түмэн аяндаа биширмээр

	 

	Сайн шүлгийн чадал хаана вэ?

	Сайхан дууны хүч юунд вэ?

	 

	Хамгийн эхлээд хайр дурлалыг

	Хангинах дуундаа оруулах хэрэгтэй.

	 

	Дур хайраар дуу жигүүрлэвэл

	Дуулан суухад урамтай биш үү.

	 

	Амсар дүүрэн мэлтэлзэн байдаг

	Амтат дарсыг мартах аргагүй.

	 

	Хайрлах буюу халамцан суухаас

	Хавтай жаргал орчлонд үгүй.

	 

	Тулаанд дуудсан бүрээн дууг

	Тун ч бас мартаж болохгүй.

	 

	Ялалтын дараа дийлсэн баатар

	Ялгуусан бурхнаас илүү хүндтэй.

	 

	Хамгийн эцэст үнэн голоосоо

	Хорон санааг тэвчин жигшээрэй.

	 

	Өөрөөр хэлбэл сайнтай нөхөрлөж

	Өөдгүй мууг үзэн ядаарай.

	 

	Чухал энэ дөрвөн хүчийг

	Цөмийг нь шүлэгтээ шингээж чадвал

	 

	Алдарт найрагч Хафиз шиг

	Ардынхаа дунд үүрд мөнхөрнө.

	 

	1814 он


ХЭНЭГГҮЙ НӨХӨР ХЭНЭГГҮЙ ЭХНЭР ХОЁРЫН ДУУЛЬ

	 

	Мартин минь чи мэдэж байна уу

	Маргааш чиний төрсөн өдөр гэж

	Авгай нь хөл алдан, хар хүндээ

	Амтат плум-пудинг хайрч бэлтгэв.

	 

	Эхнэр нь орондоо дөнгөж хэвтмэгц

	Эрчит шуурга тавьж эхлэв.

	Хэнэггүй нөхөр нь орон дотроосоо

	«Хөөе эхнээр бос, хаалгаа түгж!» гэв.

	 

	«Аа хө, би дөнгөж бүлээцэж байна,

	Ахиад босвол голгүй царцах нь...

	Зуун жил хаалга савчлаа ч гэсэн

	Зутарсан эхнэр чинь босож чадахгүй нь!» гэв.

	 

	Хоорондоо тэр хоёр удаан маргаад

	Хоёулаа жимийж сорилцохоор шийдэв.

	«Түрүүлж хэн үг дуугарсан нь

	Түргэн босож түгжье» гэж тохиров.

	 

	Дуг нойрны цагт явуулын хоёр хүн

	Дулаацах байр эрэн орж ирэв.

	«Гэрэл нь унтарч, гал нь бөхөөд

	Гэрийн дотор чимээ алга!» гэж гайхав.

	 

	«Энэ айл яагаад эл хуль болов.

	Эзэд нь чухам хаачив?» гэж өгүүлэв.

	Аман хариу дуулах нь бүү хэл

	Амьсгалах чимээ ч үл сонсов.

	 

	Хоёулаа плум-пудингийг нь хувааж идээд

	«Хоёр ширхгийг хийхээ мартжээ!» гэж

	Гэрийн эздийг ёж үгээр мааживч

	Гэм нь ганц ч үгийн хариу дуулсангүй.

	 

	«Хоолой зайлчих юм байвал сайхан аа! гэж

	Хоёр явуулын нэг нь хэлээд

	Энэ шүүгээнд заавал юм бий байх

	Эндээс бид хоосон гарах учиргүй» гэв.

	 

	«Тээр харав уу хө, шил архи байна!»

	«Тэгнэ ээ хө, бид азтай явж байна.

	Хоёулаа даарсны хэрэг юу билээ

	Хоёрхон биедээ ээлжлэн аягалъя!»

	 

	Хэнэггүй нөхөр энэхэн удаа

	Хэчнээн тэвчих гээд чадал хүрсэнгүй

	«Азгүй муу биеэ оторлогч та нар

	Архийг минь өндөр үнээр төл!» гэж хашхирав.

	 

	Хэнэггүй эхнэрийн бах нь ханаж

	Хэрэг болгон орноосоо өндийж

	«Амраг хар хүн минь хожигдоо биз дээ,

	Аргагүй босож хаалгаа түгж!» гэв.

	 

	1813 он


ШИЛЖ УРЬСАН ЦАЙЛЛАГА

	 

	Цайлах зочдоо удаан хүлээлээ,

	Цаг хугацаа ч өнгөрч гүйцлээ.

	Зассан ширээ аль эрт бэлэн

	Загас, мах цөм бүрэн.

	Зөндөө л зочид урьсан юм сан,

	Дандаа л дуртай зөвшөөрсөн юм сан

	Генсхен, чи гараад хараач

	Гэр лүү маань зочид айсуй явна уу?

	 

	Аальгүй яриагаар өдрийг өнгөрөөдөг

	Амтай охидыг би урьсан юм.

	Харин тэдний хэн нь ч гэсэн

	Хар хүндээ үнсүүлж амжаагүй яваа юм.

	Аргагүй л манайд ирцгээнэ гэсэн юм,

	Ам нийлэн зөвшөөрцгөөсөн юм.

	Генсхен, чи гараад хараач

	Гэр лүү маань зочид айсуй явна уу?

	 

	Хар хүн нь даруухан номхон

	Хэсэг эхнэрийг би бас урьсан юм.

	Эр нөхрийнхөө хайранд сагаад

	Эрт өтөлж яншаа болцгоосон юм.

	Манайд тэд ирцгээнэ гэсэн юм.

	Мадаг сэжиггүй зөвшөөрцгөөсөн юм.

	Генсхен, чи гараад хараач

	Гэр лүү маань зочид айсуй явна уу?

	 

	Алдар гавьяатай түнжин нийлдэггүй

	Ардаг залуусыг би бас урьсан юм.

	Эрээлж цээрлэх, ичиж зовохоо

	Энгэр дэх түрийвчиндээ тэд хийсэн юм.

	Онцолж тэднийг би бас урьсан юм,

	Очно оо, очно гэцгээсэн юм.

	Генсхен, чи гараад хараач

	Гэр лүү маань зочид айсуй явна уу?

	 

	Авгай хүүхэдтэй хэсэг харчуулыг

	Аргагүй бас би урьсан юм.

	Ханилсан эхнэрээсээ бусдыг сайхан гэж

	Халаг алдан гүйж явцгаадаг юм.

	Урихад минь тэд дуртай байсан юм,

	Уухайн тас зөвшөөрцгөөсөн юм.

	Генсхен, чи гараад хараач

	Гэр лүү маань зочид айсуй явна уу?

	 

	Дэвэргэн зантай хэсэг шүлэгчийг

	Дээр нь би нэмж урьсан юм.

	Өрөөлийн шүлгээс будаа идээд

	Өөрийн болгон уншиж явцгаадаг юм.

	Цугаараа тэд зөвшөөрсөн юм сан,

	Цугларан ирнэ гэцгээсэн юм сан.

	Генсхен, чи гараад хараач

	Гэр лүү маань зочид айсуй явна уу?

	 

	Гэтэл зочид маань ирж өгдөггүй

	Гэм садаа нь мэдэгдэж өгдөггүй

	Шөлтэй хоол маань богшиж гүйцлээ,

	Шарсан мах маань эгшиж орхилоо.

	Сайн сайхан явдлаасаа тэд маань

	Санаа нь зовсноос зайлаа гэж үү?

	Генсхен, чи ойлгож байна уу,

	Гэр лүү маань зочид ирэхгүй байгааг

	 

	Генсхен, чи гүйгээд гар

	Гаднаас зочид уриад ир!

	Хэн дайралдсаныг нь урьж ирүүл!

	Хэрэг болгож битгий шил!

	(Энэ сургийг гарах чимээгээр

	Энд тэндээс зочид цугларав)

	Генсхен, чи хаалгаа нээгээрэй,

	Гэр лүү маань зочид цувлаа биш үү!

	 

	1810 он


ЗАЛУУ ХҮҮ ТЭЭРМИЙН ГОРХИ ХОЁРЫН ДУУЛЬ

	 

	Залуу хүү

	Бяцхан горхи чи яаран хурдлан

	Хаашаа зорино вэ?

	Баяр хөөртэй шуугин шивнэн

	Юундаа дуулна вэ?

	Нуга зүсэн яах гэж чи туулна вэ?

	Нууцгайхан бас юугаа чи эрнэ вэ?

	 

	Горхи

	Хөрст дэлхийд зоргоороо урсаж

	Заргүй явлаа.

	Хүний гарт санамсаргүй орж

	Аргагүй дагалаа.

	Тэгээд хувь заяа өөрөөр эргэлээ

	Тээрмийн горхи болж би хувирлаа.

	 

	Залуу хүү

	Тээрмийн зүг тэргүүнээ хөтлүүлчхээд

	Гутардаггүй чинь юу вэ?

	Тэнгэрлэг эрх чөлөөгөө алдчихаад

	Гуньдаггүй чинь юу вэ?

	Бас над шиг тээрэмчний охинд дурлаад

	Байж чадахаа больсон юм биш биз!

	 

	Горхи

	Үүрийн гэгээнээр түүнтэйгээ учрах гэж

	Би яардаг юм.

	Үзэсгэлэнт сайхан царайгаа угаах гэж

	Тэр минь ирдэг юм.

	Гоолиг биеийг нь олж нэг харахаараа

	Горхи миний ус буцлах шахдаг юм.

	 

	Залуу хүү

	Хүйтэн горхины ус хүртэл охиныг үзээд

	Буцалж байхад хөөрхий

	Хүний хүү миний сэтгэл түүнийгээ гээд

	Догдлох нь аргагүй!

	Тээрэмчний охиныг олж харсан бүхэн

	Тэмүүлсэн сэтгэлээ өгч салдаг байна даа!

	 

	Горхи

	Нүүр царайг нь харахынхаа үед л би

	Санаа амардаг юм.

	Нүцгэн хөлд нь хүрэхийнхээ үед л би

	Сэтгэл алдардаг юм.

	Тэгэхэд л миний чадал нэмэгдээд ирнэ

	Тээрмийн хүрд ч хүчээ аваад эргэнэ.

	 

	Залуу хүү

	Хөөрхий горхи бас л зовлон эдэлснээс

	Гарцаагүй байна даа.

	Хөмхий зуугаад хөөгөөд байхад нь охиноос

	Зайлаагүй байна даа!

	Амнаас нь гардаг үг «зайл!» л шүү дээ

	Амраггүйгээр бид чинь амьдрахгүй шүү дээ!

	 

	Горхи

	Хайртай түүндээ байн байн хөөгдөөд

	Замдаа гардаг юм.

	Хайрын нулимсаа хэчнээн ч унагаад

	Нэмэр болдоггүй юм.

	Эрхэмсэг хөлийнх нь дор гишгэгдэж л байвал

	Энэ насны минь жаргал юм аа!

	 

	Залуу хүү

	Хамгийн зовлон, бас миний зовлонгийн

	Хань минь баяртай!

	Хайртай түүнд минь хурдан очоод

	Бүхнийг хэлээрэй.

	Хуусхан гэж чамлалгүй шатаж явсан

	Хүний хүүгийн хайрын тухай уламжлаарай!

	 

	1797 он


ХИА ТЭЭРЭМЧНИЙ ОХИН ХОЁРЫН ДУУЛЬ

	 

	Хиа

	Хөөе, чи хаачих нь вэ, зогсооч!

	Хоёр гурван үг надтай солиоч!

	Нэр чинь хэн билээ?

	 

	Тээрэмчний охин

	Лиза!

	 

	Хиа

	Нээрэн тэгээд хайчих нь вэ, зогс л доо!

	Айл ухсан хулгайч ч ингэж гүйдэггүй юм.

	 

	Тээрэмчний охин

	Ажил дээрээ очих гэж яарч явна би

	Газар маань тэр зуслангийн цаахна бий.

	 

	Хиа

	Ганцаараа явахаас айхгүй байна гэж үү?

	 

	Тээрэмчний охин

	Гайгүй байлгүй, уулын цаана гарах биш дээ!

	Аль вэ, би яаралгүй тун горьгүй нь

	Алим лийр маань хэдийнээ болчхоод

	Хэрэг болгож одоо түүхгүй юм бол

	Хээрийн шувууд идэж гүйцэх нь.

	 

	Хиа

	Халхлах сүүдрэвч тэнд чинь бий юу?

	 

	Тээрэмчний охин

	Хар л даа тэр ногооны газрын цаахна

	Хоёр ч сүүдрэвч байгаа биз дээ!

	 

	Хиа

	Хонгор Лиза минь, тэнд чинь хоёулаа

	Хоёрхон биеэрээ сэрүүцэн сууя.

	Өдөржин бас лийр цэвэрлэе!

	 

	Тээрэмчний охин

	Өөрийнхөө танхил гараараа юу даа?

	 

	Хиа

	Өөрийг чинь бас чанга тэвэрнэ...

	 

	Тээрэмчний охин

	Өчүүхэн тээрэмчний охинтой ойртвол

	Өөрийгөө та танихаа болино.

	Хар хилэн хувцас чинь хүртэл

	Халтар цагаан гурил болно

	Ядуу надад сойз алга,

	Яах ч арга тэгээд алга!

	Насны минь хань болох

	Найз барлаг надад бий

	Гурил гурилтайгаа найрдаг юм,

	Гуйлгачин гуйлгачинтайгаа таардаг юм.

	 

	1797 он

